	Luk. 22:39-46
“Die verskriklike prys vir jou lewe.”



<<Kinders>>  Pa en Ma sê partymaal “Nee” en gee nie wat jy vra nie...

Groot gevaar van goedkoop godsdiens...
Alledaags, gewoond, bederf in voorregte – 
Woord van God te kan lees in eie taal, prediking te kan hoor, ... met ander oor Hom te kan praat – en dit sonder enige vervolging,
	sakramente van doop en brood en wyn te gebruik, 
	nie meer bang te wees vir die dood nie, 
om ŉ kind van God te kan wees met die allerwonderlikste verwagting van jou ewige erfenis.
	
Vir elkeen hiervan het mense hulle lewens gegee... hoe kosbaar is dit vir jou? 
	Christus het Homself oorgegee om vermoor te word om dit vir jou te verkry!
	Is hierdie dinge  vir jou belangrik? 
Kan mense sien hoe belangrik dit vir jou is uit die manier waarop jy jou prioriteite bepaal, jou tyd spandeer, jou kinders daarvan vertel en hulle leer?
Voorbeeld van straatkind in huis – vreugde en dankbaarheid om skoon, versadig, en onderdak te wees. Eie bedorwe kind ontevrede, dit goedkoop maak.

Hierdie gebeure daar in Getsemane sien ons 
die verskriklike prys wat Jesus Christus moes betaal vir jou lewe, eendag volmaak maar nou reeds;
die oorweldigende liefde van sy Vader wat nie sy lyding versag nie, 
	in kontras met die dissipels wat nie hulle roeping nakom nie.

Dit was ŉ aand vol emosie en vir die dissipels ontnugterend
Vroeër daardie aand, laaste Pasga saam dissipels geëet, tydens ete tot almal se ontsteltenis vertel dat een van hulle Hom sou verraai.
Nagmaal ingestel met brood en wyn tekens van sy liggaam wat gebreek gaan word en sy bloed wat gaan vloei. 
Sy aankondiging dat dit nie “eendag” gaan gebeur nie, maar dat dit sy laaste maaltyd saam met hulle sou wees...

Selfs erger – terwyl hulle uit die stad na die Olyfberg toe stap waarsku Hy dat hulle almal daardie nag nog in die steek sal laat – ongeag hulle bravade dat hulle nie sou nie.

Dis toe dat hulle by Getsemane kom, die plek waar olywe gepers is.
En wat daar gebeur is vir ons ŉ venster waardeur ons iets kan sien hoe verskriklik sy lyding sou wees, en ook van Jesus se eg menslikheid. Ons sien ook iets van die Vader se onbegryplike liefde vir ons, en ons sien die onbetroubaarheid van Jesus se dissipels (en in hulle ook jou en my onbetroubaarheid). 

Jesus se aller-verskriklikste lyding

Ons lees dat Jesus bedroef en beangs, hartseer en bang,  geword het, dat Hy doodsbenoud was. Lukas (die dokter) getuig dat sy sweet soos bloeddruppels geword en op die grond geval het. 
(Bloedsweet is ŉ mediese toestand hematidrose wat deur uitermate stress veroorsaak word.)

Waarom was Jesus so ontsteld en bang?
Jesus weet Hy gaan gevange geneem word, onregverdig veroordeel word, verneder en verag word, uitgejou en uitgeskel; 
in sy gesig geklap, op sy lyf gegesel word met ŉ sweep vol goed wat in sy vleis in skeur;
dan die vervloeking van die kruisdood – en die onbeskryflike pyn en lyding daarvan. 
Hy weet dit alles – en dat dit nou binnekort, binne die volgende paar uur gaan gebeur. 
Vra jy nog waarom Hy ontsteld is doodsbenoud?

Daar is mense wat sê dat dit Jesus die Seun van God nie hiervoor sou bang wees nie. 
Maar Hy was ook mens – sonder sonde natuurlik, maar werklik volkome mens. 
Ek skaar my by Calvyn en ander wat nie skaam is om te dink dat my Here Jesus Christus volkome mens was wat ook vrees en benoudheid geken het nie.

Maar hierdie eg menslike vrees was nog maar ŉ druppel in die emmer van sy werklike benoudheid en angs.

In sy gebed vra Hy dat die “lydensbeker” by Hom sal verbygaan (Mat 26:39,42 / Luk. 22:42). 
	Dit verwys na God se regverdige oordeel en straf oor die mens se goddeloosheid.
In Esegiël 23:32-35 kondig die Here sy oordeel oor die goddeloosheid van sy volk so aan: So sê die Here my God: “Jy sal die beker drink ...’n diep, wye beker.... Jy sal jou vol drink en dronk word van swaarkry;...’n beker vol angs en skrik. Jy sal hom leeg drink, alles opdrink, jy sal aan sy skerwe knaag, jy sal jou borste stukkend skeur... So sê die Here my God: “Omdat jy My vergeet het en jou rug vir My gedraai het, sal jy die straf vir jou aanstootlike gedrag en jou onsedelikheid dra.”
Netso in Jesaja 51:17 lees ons van die beker van God se grimmigheid en die kelk van bedwelming wat Hy die volk oor hulle goddeloosheid laat drink het. 

Hierdie regverdige oordeel en straf van God oor die mens se goddeloosheid gaan nou binnekort op Jesus afkom, en op Hom alleen. 
Eerstens is daar die afstootlikheid van die sonde wat aan Hom toegereken sal word, ons sonde wat op sy rekening geskryf gaan word. 
Ons kan ons nie indink hoe verskriklik dit vir Hom, wat rein en sonder sonde was om nou al ons sondes op Hom te neem nie. 
Iemand (Flip Buys) probeer dit so verduidelik, Hy was soos iemand met volkome rein wit klere – Heb. 7:26 beskryf Hom as “heilig, onskuldig en sonder smet”. 
Om dan ons sonde op Hom te neem is soos iemand wie se skitterende helderskoon wit klere uitgetrek word en dan moet Hy die vuilste, smerigste, stinkende vodde uit ŉ rioolsloot aantrek en daarmee afdaal in die rioolput van ons sonde. 	
Paulus skryf in 2 Kor. 5:21 dat Christus was sonder sonde was, deur God in ons plek as sondaar behandel is, sodat ons deur God vrygespreek kan wees.

Maar dis net die begin! Omdat Hy al ons sonde op Hom sou neem, moes Hy God se regverdige oordeel en straf daarvoor verduur. 
Dit is ŉ verdoemenis word in 2 Tes. 1:9 beskryf word om uit God se teenwoordigheid en van sy wonderbaarlike mag uitgeban te wees.

Van ewigheid af is Jesus as Seun van God al onskeibaar een in wese met die Vader en die Heilige Gees. En nou gaan Hy uitgewerp word uit die Vader se teenwoordigheid. 

Dit is wat Jesus in die gesig staar daar in Getsemane. 
Dis asof Hy daar oor die afgrond afkyk in die diepste dieptes van die hel, 
die bittergal beker van God se ewige toorn teen die sonde, ons sonde, wat Jesus op Homself gaan neem. 
Verskriklik is dit om te van in die hande van die lewende God, Hy is ŉ verterende vuur.

	Ons kan dit nie beskryf of ons dit indink nie - dit is allerverskrikliks!			(En dit terwyl Hy heeltemal onskuldig is!!)

Wat doen Jesus in sy benoudheid?
Twee dinge – Hy vra dat sy dissipels saam met Hom sal waak, en Hy bid in nederige onderdanigheid tot sy Vader vir wie alles moontlik is.

Laat ons tog hieruit leer!
	So dikwels is daar nog mense wat swaarkry beleef en daaroor stilbly!
So dikwels is daar mense wat in moeilike tye soos eksamen, en bekommernis minder na die gemeente se samekomste toe kom?

Jesus kniel in nederigheid met sy gesig na die grond toe (Mat. 26:39) en 
vra die Vader of hierdie lydensbeker van God se toorn nie van Hom weggeneem kan word nie. Hy vra dat Hy hierdie lyding gespaar sal word.
In die kinderlike woorde soos Pappa, of Pappie vra Jesus sy Vader om Hom te spaar van hierdie allerverskriklikste lyding.
Maar sondeloos en in perfekte onderdanige gehoorsaamheid vra Hy ook dat die sy wil moet laat geskied.
	“Moet nogtans nie doen wat Ek wil nie, maar wat U wil.”

In sy allerverskriklikste benoudheid, vervul Hy die gebod van liefde tot God en sy naaste volkome. Hy stel Homself vrywillig in sy Vader se hande om met Hom te maak soos die Vader wil, om Hom te gebruik soos die Vader wil.


Die vader se onverstaanbare liefde

En dit is presies wat sy Vader dan ook doen.

Maar eers stuur Hy ŉ engel om Jesus te versterk (Luk. 22:43)
Opvallend dat daar Engele net by twee geleenthede aan Jesus verskyn het. 
Die eerste was nadat Hy die duiwel se versoeking in die woestyn teengestaan het. (Mat. 4:11). 
Die vrees en benoudheid van sy menslikheid en van sy terugdeinsing vir sy missie/roeping kan mens ook sien as ŉ laaste poging van Satan om te keer dat Jesus sy roeping sou vervul. 
Maar ŉ engel uit die hemel verskyn aan Hom om Hom te versterk. 
Soveel so, dat na hierdie gebeure daar nie ŉ enkele wankeling of huiwering meer te bespeur is nie in Jesus se vasberade uitvoering van sy roeping – om as onskuldige vir skuldiges te ly.

Verhoor die Vader sy gebed? 
Nee, Hy neem nie die beker van toorn, sy lydensbeker weg nie. 
Ja, want Hy laat sy wil geskied soos Jesus gevra het.

Waarom? 
Ons kry die antwoord in Joh. 3:16, “16 God het die wêreld so liefgehad dat Hy sy enigste Seun gegee het, sodat dié wat in Hom glo, nie verlore sal gaan nie maar die ewige lewe sal hê.”

		Merk jy die liefde van die Vader vir jou en vir my en vir elkeen wat glo? 
		Om jou te kon red moes Hy sy eie Seun in sy lyding in die steek laat. 
		Meer nog, Hy verlaat Hom nie net nie, dit is Hy self wat sy Seun staf! 
			Sodat gelowiges vrygekoop kan word van die sonde dood waarin ons was.



Maar as jy jouself nie in geloof aan Christus oorgee nie, dan gaan jyself die verskriklikheid van die helse Godverlatenheid tegemoet. Dan Johannes 3:36: “Hy wat in die Seun glo, het die ewige lewe; maar hy wat die Seun ongehoorsaam is, sal die lewe nie sien nie, maar die toorn van God bly op hom.”

Moenie jou ore streel deur die nonsies te wil glo wat party mense, selfs teoloë, te vertel het dat daar nie regtig iets is soos die hel nie. 
Jesus se benoudheid, sy angs en bloedsweet was nie denkbeeldig nie. 
	Sy belewenis in Getsemane is bevestiging van hoe verskriklik dit is en sal wees!

Die genade en die verlossing deur Jesus is nie goedkoop nie, dit het die allerverskriklikste prys gekos. 

Is daar iemand wat sulke liefde sal minag, daarby verby stap sonder om aangegryp te word? 
Is daar iemand wat so gewoond kan word daaraan dat dit alledaags word en jy nie meer in verwondering daaroor staan nie, 
dat jy nie meer daardeur gedring en gelok word om nog meer daarvan te kan hoor en weet en te beleef nie? 
Is daar iemand wat hierdie liefde ken en ontvang het en dit nie met ŉ ander wil deel nie, of allerhande redes het waarom nie?

My broer en suster in Christus,

	Jy behoort nie meer aan die duiwel, die wêreld of jouself nie. 
Jy behoort aan Christus wat jou losgekoop het met ŉ allerverskriklike groot prys! (1 Pet. 2:9).
		Die prys wat Hy vir jou betaal het is die bewys van sy liefde vir jou.

En soos sy Vader Hom gestuur het, stuur Hy ons! (Joh. 20:21) 
Hoe sal ander Jesus se liefde ken, deur die liefde wat hulle by jou ontvang. 
1 Joh. 3:16-18 lees, “16Hiéraan weet ons wat liefde is: Jesus het sy lewe vir ons afgelê. Ons behoort ook ons lewens vir ons broers af te lê. 
17Wie aardse besittings het en sy broer sien gebrek ly, maar geen gevoel vir hom het nie – hoe kan die liefde van God in hom wees? 18Liewe kinders, ons liefde moenie net woorde en lippetaal wees nie, maar moet met die daad bewys word, en dan in opregtheid.

Wat gee jou vrede en wat is die dryfkrag in jou lewe?
Mag die prys wat Christus vir jou betaal het, jou altyd met verwondering vul. 
Mag sy liefde vir jou die dryfkrag wees in hoe jy jou prioriteite bepaal, hoe jy jou tyd spandeer, waaroor jy opgewonde raak en wat jou ontstel, hoe jy jou kinders grootmaak en waarvoor jy ja sê en waarvoor jy nee sê. 

Jou verlossing is met ŉ baie duur prys gekoop. 
	Moenie dat dit vir jou goedkoop en alledaags word nie.
[bookmark: _GoBack]		Bewaar dit en leef dit uit as die kosbaarste ewige geskenk wat dit is.

Prys die Here ons God en Vader wat sy Seun gestuur het, en steeds sy wil lat geskied het;
	Prys ons Here Jesus Christus, Seun van God wat Homself gegee het in liefde vir ons;
		Prys God die Heilige Gees was ons in Christus se genadegeskenk laat deel kry!

Amen

